Минем методик табышларым

Хезмәтем минем – мәңге картаймас шатлыгым чыганагы. Әйе, бу чынлап та шулай, чөнки мин укытучы. Укытучы... Кем соң мин? Балаларга аң-белем бирүчеме, әллә тәрбиячеме? Укытучы, беренче чиратта, ул – бала күңеленә яхшылык, рәхимлелек, сафлык орлыкларын салучы, дип уйлыйм. 

Мин үз гомеремне балаларны укытырга багышлаган кешеләрнең берсе. Бу һөнәрне сайлавыма нәрсә этәргеч булгандыр, хәзер инде хәтерләмим дә. Мәктәптә укыган вакытта, үзем өчен ныклы карарга килгән идем: мин укытучы булачакмын. Шушы карарым мине Бөгелмә педагогия көллиятенә, аннан соң Яр Чаллы педагогия институтына алып килде.  Ул вакытта мин үз өстемә нинди зур җаваплылык алганымны аңладым микән соң? Мөгаен, юктыр. Мәктәп бусагасын беренче кат атлап эшкә килгәндә, чит кеше балаларының ап-ак кәгазьдәй күңеленә җир йөзендә булган иң-иң яхшы сыйфатларны гына салырга тиешлегемне тулысы белән аңлап та бетермәгәнмендер әле мин. Үзем башкарган эшнең никадәр җаваплылык таләп итүен еллар үткән саен төшенә барам һәм хәйран калам... 

              Яңа гына эшли башлаган елларымда укучыларыма бар нәрсәне белдерәсем килә иде, дәрестә сөйлим, шигырләрне яттан укыйм, җырлар да тыңлыйбыз. Мин –

 артист, ә укучыларым тамашачылар. Тырышам, ә нәтиҗә канәгатьләндерми: укучыларда үсеш күренми. Ни өчен?

           Дәрестә җанлылыкны яратам, булдыра алган кадәр аларны да тик тотмыйм, үземне дә энергия чыганагы итеп тотарга тырышам. Укучы дәрестән ниндидер белем алып китсен – минем максатым шул. Мәктәп ул – белем йорты, вакыт уздыру урыны түгел.
     Укучының белем һәм күнекмәләрен арттыруда, аларның үз фикерләрен язмача яки сөйләмә рәвештә формалаштыра белергә өйрәтүдә, укыту һәм тәрбиянең бердәмлегенә ирешүдә, шулай ук балаларны тел фәне белән кызыксындыруда уеннарның әһәмияте зур.Дәресләрдә урынлы кулланылган уеннар укучыларны активлаштыра, аларның игътибарын дәрес материалына юнәлтә һәм иҗади хәләт булдыра.
      Уеннар яки уен элементлары кергән дәресләр укучының татар теле белән кызыксынуын көчәйә, мөстәкыйльлеген, ихтыяр көчен, алга эшчәнлеген, зирәклеген үстерә, алга билгеле бер максат куеп эшләргә өйрәтә.
      Хәзерге вакытта  мин коммуникатив технологиягә нигезләнеп укытам. Укучыларга дәресләрдә,хата ясаудан һәм начар билге алудан курыкмыйча, үз фикерләрен әйтү мөмкинлеге туды; уку мәсьәләсен бергәләп чишү, кыенсынып калган очракта бер-береңә ярдәмгә килү укучыларга зур шатлык, канәгатьлек китерә. Балалар дулкынлану, курку кебек хисләрне инде кичерми, чөнки фикерең дөрес булмаган очракта да, моның өчен берәү дә шелтәләми, бүлдерми. Киресенчә,алга куелган һәр мәсьәлә баланың уку теләген көчәйтә, кызыксындыра гына бара. Шунысы әһәмиятле:кечкенә төркемнәрдә эшләгәндә, иң кыюсыз, оялчан, материалны начар белгән бала да үзен ышанычлы тота. Үзеннән көчлерәк иптәшенең җавабын дәвам итүе укучыга кыенлыкны җиңеп чыгарга ярдәм итә. Мин,әлбәттә, беренче укучыга –ярдәме, ә икенчесенә шундый әһәмиятле фикерне дәвам итә алганы өчен рәхмәт әйтәм. Шатлык, үз эшеннән канәгать булу балада горурлык хисе тудыра һәм дәресләрдә  тагын да күбрәк белү, өйрәнү теләген уята. Шуннан соң инде акрынрак уйлаучы бала да җитезрәк уйлый,эшли башлый.
  Укучылар белемле, грамоталы булсыннар өчен, дәрестә аларның танып-белү активлыгына ирешү таләп ителә. Шуңа күрә сыйныф алдына куела торган проблемаларның балада кызыксыну уятырлык, ситуация барлыкка китерерлек, логик уйлау сәләтен үстерерлек булуы шарт.
   Татар теле дәресләрендә грамматик биремле проблемалар балаларның кызыксынуын уяталар. Бала бу очракта эзләнә, моңа кадәр алган белемнәрен файдаланып, яңа грамматик категорияләрне үзләштерә һәм бу хәл баланың үз-үзенә ышанычын, фәнгә мәхәбәтен үстерә.

   Яңа технологияләр ярдәмендә татар телен өйрәнү, укучыны тагын да активлаштыра мөстәкыйльлелек тәрбияли. Компьютер технологияләрен куллану фәнне югары дәрәҗәдә үзләштерү, максатка омтылучанлылык,информацион   технологияләр дөньясында яңалыклар белән кызыксыну уята.
Күпме генә тырышсак та, нинди генә тәҗрибәле укытучы булсак та, без белемне һәр баланың башына бер төрле генә алым белән тигез итеп “сала” алмыйбыз. Теге яки бу фәнне начар үзләштерә икән, бу әле баланың мөмкинлекләрен күрсәтә дип санау да дөрес түгел. Татар теленең бер кагыйдәсен белмәгән, яки язучы биографиясендәге ниндидер нечкәлекне әйтә алмаганы өчен генә балага начар билге куярга ярамый. Бәлки аңа төгәл фәннәр җиңелрәк биреләдер, һәм киресенчә. Бәлки ул биюгә, җырга, рәсем ясауга хирыстыр. Һәм башкалар, һәм башкалар... Иманым камил, сыйныфта ничә бала - өчме, унмы, егерме бишме - бары тик индивидуаль якын килеп эш иткәндә генә укытучы куанычлы нәтиҗәләргә ирешә ала. Үземнең эш тәҗрибәмнән чыгып ясалган бу раслауларның дөреслегенә эшли- эшли инана гына барам. Үзем сайлаган хезмәт юлымда дөрес һәм нәтиҗәле хезмәт куюым, миңа алга таба да эшләргә көч, дәрт өсти, татар теленең киләчәге барлыгына өметне сүндермичә яшәргә дәрман бирә. 
         Үз эшеңне яратып башкару ничек кенә авыр булмасын, ул үзе зур бәхет бит. Бу тарафтан үземне бәхетле кеше дип саныйм. Минутлар, сәгатьләр, көннәр, айлар күз ачып йомган арада борчулары, шатлыклары белән бик тиз үтеп китәләр. Менә тагын укучыларым белән саубуллашыр вакыт җитә. Аларга карыйм да моңсулана башлыйм. Очар кошларын очырган кош кебек тоям үземне. Шул ук вакытта шатлык, горурлык хисләре дә уяна. Алар  зур тормышка аяк баскач, туры юлдан китәрләр дип ышанып калам.

